
HEADLINES (EVENING) 

1.   Mizoram grape chingtuten a hralhchhuah kawnga harsatna an tawh loh 

nan Sawrkar laipui chuan MIS hnuaiah kg khatah cheng 50-in a lei sak 

dawn. 

 

2.   Mizoram Consumer’s Union chuan man chawia mipui phur lirthei ten 

STA rate bithliah zawm loa an pawl rate siam ang an hmang thin chu 

mipui sum dik lo taka rawkna a ni an ti. 

 

3.  Ramchhunga State leh Union Territory zawng zawngah 5G telecom 

service pekchhuah tawh niin thla 22 chhungin mipui zaa 80 a thleng phak 

tawh tih Union Minister Jyoriditya Scindia chuan a sawi. 

 

4.  United States-a awm economist Daron Acemoglu, Simon Johnson leh 

James Robinson te chu kum 2024 Nobel Prize in Economics dawng tura 

thlan an ni. 

<><><> 

PROCUREMENT OF GRAPES 

 

Mizoram grape chingtuten a hralhchhuah kawnga harsatna an tawh loh 

nan Sawrkar laipuia Ministry of Agriculture and Farmers Welfare chuan 

metric tonne 3640 chu kg khatah cheng 50-in a lei sak dawn. 

Ministry of Agriculture and Farmers Welfare in a tarlan danin Market 

Intervention Scheme (MIS) hnuaia Market Intervention Price- kg a 50 a do sak 

a remti a, he hmalakna hi grape chingtuten hralhna an hmuh loh avanga 

mangan thila ei nei lova an tihral chiam venna tur a ni. 

Mizoram sorkar rawtna angin grape hi kumina thar, metric tonne 3640 

an lei dawn tih an thuchhuah ah chuan an tarlang a ni.  

 

<><><> 

DY SPEAKER 

Assembly Dy. Speaker Pu Lalfamkima chuan Kolasib khawpui 

bawlhhlawh sawngbawlna 'Solid Waste Management Centre,' Dihmuntlang 

ami chu vawiin khan a tlawh a, Dy Speaker hi Kolasib District MJA hruaituten 

an tawiawm  ani. 

       Kolasib bawlhhlawh sawngbawlna hmun hi UD& PA department in a 

enkawl thin a,  kumin September ni 5 atang khan WasteTech & Bio-Energy Pvt 



Ltd in bawlhhlawh khawn khawm, sawngbawl leh mipui hnena bawlhhlawh 

man khawn hna an kalpui a, WasteTech & Bio-energy hian he Centre-ah hian 

Kolasib bawlhhlawh te sawngbawlin, an thliar hrang a, phai lama hralh tura 

ruahman a ni. Bawlhhlawh hralh tlak loh te chu dan angin a tihralna hmunah 

khawl hmangin tihral  a ni tih Pu Laldinliana Chief Executive Officer (CEO), 

WasteTech & Bio Energy chuan a sawi a. Solid Waste Management Centre-a 

hma an lak dan leh bawlhhlawn an sawngbawl dan te, hma sawn zel tura 

ruahmanna an neih dan leh an dinhmun te CEO hian Dy Speaker leh amah 

tawiawmtute hi a lo hrilhfiah ani. 

MJA memberte chuan bawlhhlawh neitu mipui ten bawlhhlawh paih leh 

lakkhawmah tunhma aia harsatna an tawh nasat thu an sawi a, mipuiten 

harsatna an tawh leh sawiselna thenkhat sawi langin, mipui te harsatna a 

ziaawm theih theih nana rawtna an thlen te chu, CEO Pu Laldinthara chuan 

theihtawp chhuaha sutkian a tum thu a sawi.  

      Dy. Speaker Pu Lalfamkima chuan bawlhhlawh paih dan  bakah kalphung 

mumal leh tha zawk a awm theih nan Waste Tech & Bioenergy hmalakna ah 

mipui zirtirna a tam thei ang ber neih a pawimawh thu a sawi a, bawlhhlawh 

khawn hun  mumal lo chu mipuiten harsatna an tawh phah tih sawiin, 

bawlhhlawh khawn tu Motor chu timing mumal tak nei tura ruahmanna siam 

turin Waste Tech &  Bioenergy hotu chu a hriattir a. Mipuite pawhin khawvel 

changkang zel inmil a bawlhhawlh paih kawngah an inzir a ngai ani, a ti.  

      Dy Speaker chuan, mipuite zirtirna kawngah MJA te chu theihtawp chhuah 

turin a chah a, bawlhhawlh sawngbawltu leh Department a thawktuten 

thawhhona tha tak an neih a duh thu a sawi bawk.  

<><><> 

MIZORAM CONSUMER'S UNION 

 

Mizoram Consumer’s Union chuan man chawia mipui phur lirthei ten 

State Transport Authority in a man bithliah zawm loa an pawl rate siam ang 

zawma an tlan thin chu mipui sum dik lo taka rawkna a ni an ti. 

Consumer’s Union chuan hemi chungchangah hian thuchhuah siamin 

tun hnai chauh nilo tun hma atangin man chawia mipui phur lirthei ten 

sawrkarin chuan man a bithliah zawm duhlo in an pawl in chuan man an siam 

angin an tlan thin an ti a, hei hi dan pawisaklohna a ni tih sawiin mipuite 

rawkna a ni an ti a, STA rate siam anga tlan tha duh lo te laka dan anga action 

lak mumal a awm thin loh avangin lirtheia sumdawngte an pawngpawrh zel 

thin a ni an ti. 

Thuchhuahah ah chuan danin mipui dinhmun harsatna hrethiama 

sawrkar in lirthei chuan man a bithliah ang zawm hram hram turin an ngen tih 

sawiin Sawrkar pawh mipui tana ding an nih angin dan bawhchhe tute lakah 

dân anga action la ngam turin an ngen tih an sawi bawk. 

STA chuan March thla khan thuchhuah siamin man chawia mipui phur 

lirthei service, taxi, Autorickshaw leh Maxicab te chuan man a bithliah thar a, 

2-Wheeler taxi chu kilometre 1 ah cheng 30 niin, kilometre khat hnuah erawh 

KM tinah cheng 20 zel a ni ang a, Taxi pangai ah KM 1 ah cheng 55 niin, hemi 



hnuah KM tinah cheng 45 zel a ni ang a, Autorickshaw chuan man chu Km 

khar ah cheng 35 niin, a hnu KM tinah cheng 25 zel a ni ang a, Maxicab chu 

metal road a a tlanin, KM 1 ah cheng 3.50 leh metal road lo ah cheng 4 a ni 

dawn a ni. 

 

<><><> 

CBC 

 

 Mizoram Health & Family Welfare Department chuan Mpox leh natna 

chhuak thar mipuiten an report theihna tur Community-Based Surveillance 

System (CBS) an tlangzarh. 

Health Department thuchhuah tarlan danin Mpox leh natna dang chhuak 

thar report theihna tur hi kar hmasa khan Health Department Secretary Pi 

Sangchhin Chinzah chuan a tlangzarh a, he hunah hian Mpox in ramchhung 

leh khawvel hmun hrang hrang a nghawng dan zir ho a ni bawk. 

Community-Based Surveillance (CBS) in a tum chu mipui vantlangin 

hrileng awlsam taka report leh natna hrileng rang taka zawnchhuah a ni a, 

CBS hi mipui vantlang hriselna kawnga hmasawnna pe tura Central sorkar-in 

kalphung thar a duan a ni a, rahbi thar pawimawh tak anih angin hman a 

awlsam a, sum sen a ngai lova, a hmangtute tan a him bawk a, mi zawng zawng 

hman theih tura duan a ni bawk. He system thar hmang hian  Khua leh Veng 

kilkhawr ber thlengin hrileng an hriat zung zung theih mai bakah kawng hrang 

hranga hmalak a awlsam phah dawn a,  mipuiin hriselna kawngah an dawn tur 

rang takin kawng hrang hrangah  an dawn theih phah dawn a ni. 

WHO chuan kumin August ni 14 khan “Mpox” chu natna hlauhawm ah 

puangin ram hrang hrangin ralkhêl dar an khawng a, tuna Community-Based 

Surveillance System hmang hian he natna ni a rinhlelh te pawh hi report nghal 

tur a ni dawn a, mi tu pawhin report an pek theihna turin Link hi thehdarh 

tura ruahman a ni bawk. 

Health Department chuan state chhungah natna hrang hrang lo thleng 

thei reng anih avangin engpawh hmachhawn thei turin an inring reng tih an 

sawi bawk. 

 

<><><> 

INTNL GIRL CHILD DAY @ SAITUAL 

 

Saitual ah District Hub for Empowerment of Women (DHEW) leh 

District Child Protection Unit, WCD Saitual tangkawp buatsaih International 

Girl Child Day kharna vawiin khan Govt. Saitual College Auditorium – ah neih 

a ni a, District Bawrhsap Dr. Lalngura Tlau chuan he hun hi a hmanpui. 

Bawrhsap chuan Mizo hmeichhiate chu harsatna hrang hrang kara an 

tih tang tangna avangin hlawhtlinna an chang thin a ni a ti a. Hetih rual hian 

hmeichhe chunga hleihlenna awm thin lakah hmeichhiate humhim a tul takzet 

tih sawiin, chumi tur chuan Saitual ah pawh Mission Shakti hnuaiah hmalak 

niin hmeichhe baihvaite tluk luhna tur - Once Stop Centre din a nih thu a sawi 

a. Naupangte dikna chanvo rahbeha a awm loh nan department hrang hrangte 

tangruala thawhhona tha tak neih a pawimawh hle a ni ati.  

International Girl Child Day hi kum tin October ni 11- ah lawm thin a ni 

a, kumin thupui atan 'Girls' vision for the future' tih hman a ni. Kumin 

International Girl Child Day pual hian Anganwadi centre - a PMMVY 

chungchang awareness te, Rashtriya Poshan Maah - Fruit festival leh financial 

literacy te buatsaih a ni a.  Saitual District chhunga hlawhtlinna chang 

hmeichhe naupang 8 te hnenah lawmman hlan a ni. 



 

<><><> 

MAMIT - CYBER CRIME SEMINAR 

  

Mizoram Journalists' Association leh Mizoram Police tang kawp chuan 

Mamit I&PR conference hall ah Cyber Crime chungchang zirhona vawiin khan 

an buatsaiha, Mamit Bialtu MLA Pu H. Lalzirlianan he hun hi a hmanpui. 

MLA chuan tunlai khawvel thang chho zelah Mizotenkan buaipui ber leh 

an la buaipui chhoh zel tur chu Artificial Intelligence (AI) leh cybercrime a nih 

thu sawiin, cybercrime chungchang hriatchhian a awareness neih that a 

pawimawh hle a ni a ti a. Social media a thu post te fimkhur a tul tih sawiin 

rilru hriselna leh kan thil post duhzawng a inthlunzawm vek a. Rilru hrisel put 

chu a pawimawh in cybercrime kan do theihna hmanraw tangkai tak a nih thu 

a sawi.  

He hun hi MJA Gen.Hqtrs President Pu.C.Lalrambuatsaiha chuan a 

kaihruai a. Pu Jeremia Vanlalhmachhuana, DSP, Cyber Crime leh Pu Joseph 

Lalhnehzela SI Cyber Crime te chuan cyber crime leh a lak a inven dan 

chungchangah zirtirna pein zawhna leh chhanna hun hman a ni. 

 

<><><> 

TOURISM MINISTER 

Tourism Minister Pi Lalrinpuiin Sialsuka khualzin hip thei tur hmun 

mawi leh nuam tak tak te chu sorkarin theihtawp chhuahin a vilpui ve ang a ti.  

Vawiina a office chamber-a Sialsuk in rampum huapa ‘Best Tourism 

Village - Community based category’-a dawn a lawmpuinaah he thu hi sawiin 

Minister chuan Sialsuk chu khaw nuam tak leh khualzin hip thei tur hmun 

mawi leh nuam tak tak tamna a ni tih tarlangin, Sawrkar pawhin theihtawp 

chhuah a chung hmunte chu a vilpui ve tur thu a sawi a. Lawmman dawng thei 

tura khawtlang mipuite inpekna pawh fakawm a tih thu sawiin, khualzin hip 

tur chuan thil dang zawng aiin a hmuna cheng mipuite chu an pawimawh a ti. 

Khawtlang hruaitute chu an khaw hmun hlute vawng him a an hmalakna 

entawn tlak tak takte chu chhunzawm zel turin a chah nghal a ni. 

He hunah hian Sialsuk VCP  Pu R.Lalruatkima leh khawtlang hruaitu 

dang te an tel a, Sialsuk khua hian Community-based category-a Best Tourism 

Village Awards 2024 chu Sep thla khanVice President leh Union Minister for 

Tourism and Culture-te hnen atangin an dawng a ni. 

Vawiina Minister in lawmman lawmna hun a buatsaihah hian Sialsuk 

khua a tourism tihchangtlun zel dan turte sawiho nghal a ni. 

<><><> 

5G 

 

Ramchhunga State leh Union Territory zawng zawngah 5G telecom 

service pekchhuah tawh niin thla 22 chhungin mipui zaa 80 a thleng phak tawh 

tih Union Minister Jyoriditya Scindia chuan a sawi. Vawiina  Global Standards 

Symposium vawi 5-na New Delhi-a a hawnnaah he thu hi sawiin Union 

Minister Scindia chuan kum 2040 ah chuan 5G avanga ram sum hailuh hi 

dollar makataduai 450 a tling thei dawn a ti a. Global Symposium chuan 



technology thar chungchangah khawvel ram hrang hrang ngaihdan sawiho a ni 

ang a ti a. Inthlak danglamna nasa tak thleng mekah kalphung hruaitu tur tha 

ngaituahho a pawimawh a ni a ti bawk. 

 

<><><> 

NOBEL PRIZE IN ECONOMIC  

 

United States-a inkulh economist Daron Acemoglu, Simon Johnson leh 

James Robinson te chu kum 2024 Nobel Prize in Economics dawng tura thlan 

an ni. Royal Swedish Academy of Sciences chuan institution hrang hrangin 

hausakna a thlen theih dan an zirchianna avangin Nobel Prize hi pek an ni a ti 

a. Eibar hmasawnna, mipui khawsak inthlauhna zau zel ti zim tur leh dan 

rorelna tihchak anih theihna tura Institution hrang hrangte pawimawhzia an 

zirchianna avang leh khawvel pum hmasawnna thlenga a nghawng dan an 

zirchianna avanga he chawimawina hi pek an ni a. Chawimawina hian US 

dollar makatduai 1.1 a keng tel a ni. 

 

<><><> 

DELHI FIRECRACKER BAN 

 

Delhi sawrkar chuan boruak bawlhlawh nasa chho zel veng turin 

halpuah siam, kawl leh zawrh a khap.He khapna thupek hi nakum January ni 

1 thleng hman tur a ni a. Delhi Pollution Control Committee chuan thuchhuah 

siamin he khapna thupek hian online-a zawrhna zawng zawng pawh a huam 

dawn a ni.  

Delhi Environment Minister Gopal Rai chuan social media-ah halpuah 

khapna chungchang hi sawiin thlasika khawpui chhung boruak bawlhhlawh 

nasa thin veng tura tih a ni a. Mipuite chu sawrkar thawhpui a, tha taka 

thupek zawm turin a ngen  a ni.  

 

<><><> 

 


